
	Deċiżjoni tas‑Sedja mogħtija mill‑Ispeaker Lawrence Gonzi

	
	

	Talba
	Magħmula f’Seduta 54 tas‑7 ta’ Ottubru 1992:
· mill‑Onor. George Vella rigward ir‑risposta għal Mistoqsija Parlamentari 4728 mogħtija mill‑Ministru għall‑Ambjent fis‑Seduta tal‑5 ta’ Ottubru;
· mill‑Onor. Ministru għall‑Ambjent kontra l‑Onor. George Vella;
· mill‑Prim Ministru kontra l‑Kap tal‑Oppożizzjoni għal diskors li allegatament intqal f’konferenza stampa li saret nhar l‑Erbgħa, 7 ta’ Ottubru 1992; u
· mill‑Kap tal‑Oppożizzjoni fil‑konfront tal‑Ministru tal‑Finanzi

	
	

	Mogħtija
	Seduta 55 tat‑12 ta’ Ottubru 1992

	
	

	Konklużjoni
	Minn din id‑deċiżjonijiet dwar l‑erba’ każijiet imressqa dwar ksur ta’ privileġġ joħroġ li s‑Sedja m’għandha ebda poter la li tinvestiga l‑fatti tal‑każ imressaq u wisq inqas li tesprimi ruħha fuq il‑ħtija jew nuqqas ta’ ħtija tal‑individwu li kontra tiegħu jkun tressaq il‑każ ta’ ksur ta’ privileġġ peress li hija l‑Kamra l‑awtorità li għandha l‑poteri li ssejjaħ xhieda, tiġbor l‑evidenza, tiddibatti u tasal għal konklużjonijiet.

Barra minn hekk, mozzjoni li tqanqal ksur ta’ privileġġ m’għandhiex bżonn avviż ta’ tlett ijiem u l‑Ispeaker għandu diskrezzjoni li jiċħad jew jaċċetta mozzjoni sostanzjali bla avviż. Kwestjoni ta’ privileġġ titqanqal b’mozzjoni sostanzjali għandha tingħata lill‑Iskrivan tal‑Kamra bil‑miktub iffirmata mill‑proponent qabel ma tiġi mressqa, u spjeagzzjoni verbali ma tkunx skont ir‑regolamenti tal‑Kamra.

Abbażi ta’ dan is‑Sedja ċaħdet l‑erba’ talbiet għal ksur ta’ privileġġ.

	
	

	Deċiżjoni
	Is‑Sedja tirreferi għall‑erba’ każijiet ta’ ksur ta’ privileġġ li tressqu fis‑seduta ta’ nhar l‑Erbgħa 7 ta’ Ottubru kif ukoll għad‑diversi punti ta’ ordni li tqanqlu u tiddikjara dan li ġej:

Fl‑ewwel lok, is‑Sedja tinnota illi diversi Membri ta’ din il‑Kamra qegħdin jistennew li hi tagħmel xi forma ta’ investigazzjoni preliminari fuq il‑fatti li jkunu ssemmew f’każijiet ta’ ksur ta’ privileġġ. L‑interpretazzjoni li donnha qiegħda tingħata hi li d‑deċiżjoni tas‑Sedja tkun l‑ewwel indikazzjoni ta’ ħtija f’każ li t‑talba tintlaqa’ jew deċiżjoni ta’ nuqqas ta’ ħtija f’każ li din ma tintlaqax. Is‑Sedja tixtieq tagħmilha ċara li din hi interpretazzjoni żbaljata għal kollox għaliex hi m’għandha ebda poter la li tinvestiga l‑fatti tal‑każ imressaq u wisq inqas li tesprimi ruħha fuq il‑ħtija jew nuqqas ta’ ħtija tal‑individwu li kontra tiegħu jkun tressaq il‑każ ta’ ksur ta’ privileġġ. 

Dawn huma poteri u drittijiet li l‑Kostituzzjoni ta’ pajjiżna, l‑Ordinanza dwar il‑Privileġġi (Kap. 113 tal‑Liġijiet ta’ Malta) u l‑Ordnijiet Permanenti tal‑Kamra jagħtu esklussivament lill‑Kamra u mhux lill‑Ispeaker. Dan jirriżulta b’mod ċar mill‑artikli kollha li jinsabu fl‑Ordinanza kif ukoll fl‑artikli rilevanti tal‑Ordnijiet Permanenti tagħna (ara Ordni Permanenti 16 (4)) li kollha kemm huma jsemmu l‑Kamra bħala l‑awtorità li għandha l‑poteri li ssejjaħ xhieda, tiġbor l‑evidenza, tiddibatti u tasal għal konklużjonijiet. Għalhekk, jekk l‑Ispeaker jittanta jeżerċita hu xi waħda minn dawn il‑funzjonijiet, huwa jkun qiegħed jużurpa l‑poteri tal‑istess Kamra ‑ xi ħaġa li żgur ma tistax titħalla li ssir għaliex l‑ewwel funzjoni tal‑Ispeaker hija proprju li jipproteġi l‑Kamra u l‑poteri li għandha u mhux li jeħodhom hu f’idejh.

It‑tieni punt li għandu jiġi ċċarat darba għal dejjem, huwa li meta l‑Ispeaker jasal għad‑deċiżjoni tiegħu dwar jekk każ ikunx prima facie ksur ta’ privileġġ, huwa bl‑ebda mod ma jkun qiegħed jesprimi ruħu rigward il‑ħtija jew l‑innoċenza tal‑individwu li kontra tiegħu jkun qed jitressaq il‑każ. Il‑kwestjoni kollha hija regolata bl‑Ordni Permanenti 35 li fost ħwejjeġ oħra, jistabbilixxi li mozzjoni li tqanqal kwestjoni ta’ privileġġ m’għandhiex bżonn avviż ta’ tlett ijiem. Dak l‑Ordni Permanenti jkompli billi jagħti diskrezzjoni lill‑Ispeaker li tawtorizzah jiċħad li jaċċetta mozzjoni sostanzjali bla avviż.

Din id‑diskrezzjoni llum ġiet assoċjata ma’ deċiżjoni dwar jekk każ ikunx prima facie validu jew le. Għaldaqstant, fl‑eżami li jrid jagħmel l‑Ispeaker biex jasal għad‑deċiżjoni tiegħu dwar il‑każ, huwa jrid jara jekk (a) il‑proċedura stabbilita fl‑Ordnijiet Permanenti tal‑Kamra, ġietx segwita jew le u (b) jekk il‑fatt jew l‑akkuża tistax taqa’ taħt xi waħda mill‑ħdax‑il paragrafu elenkati fl‑artiklu 11 tal‑Kap. 113 tal‑Liġijiet ta’ Malta. Jekk l‑Ispeaker jiddikjara li każ partikolari huwa prima facie ksur ta’ privileġġ, l‑implikazzjoni tkun li l‑proċedura hi korretta u allura l‑Kamra tista’ tgħaddi għad‑diskussjoni fuq il‑mertu tal‑ mozzjoni.

It‑tielet u l‑aħħar punt li s‑Sedja tħoss li għandha tenfasizza huwa relatat mal‑proċedura li għandha tintuża. Hawnhekk, is‑Sedja terġa’ tirreferi għall‑Ordni Permanenti 35 li jgħid ċar u tond li kwestjoni ta’ privileġġ titqanqal b’mozzjoni u li din il‑mozzjoni sostanzjali għandha tingħata lill‑Iskrivan tal‑Kamra bil‑miktub iffirmata mill‑proponent qabel ma tiġi mressqa. Dan hu regolament li jrid jiġi segwit u ma hemm ebda raġuni għaliex il‑Kamra għandha tippermetti li l‑ftit regolamenti li għandha jiġu mwarrba b’mod li tidħol diżordni fil‑proċeduri parlamentari. Dan ifisser ukoll illi d‑drawwa li daħlet li ssir spjegazzjoni verbali minn xi naħa jew oħra fil‑mument li jitressaq każ ta’ ksur ta’ privileġġ, mhuwiex skont ir‑regolamenti tal‑Kamra. 

Il‑proċedura li għandha tintuża f’każijiet ta’ mozzjoni ta’ privileġġ, hija dik stabbilita fl‑Ordni Permanenti 35 u jekk il‑mozzjoni tiġi aċċettata mis‑Sedja, allura l‑ Kamra trid issegwi dak li jgħid l‑Ordni Permanenti 43. Dwar dan is‑Sedja tirreferi għall‑Ordni Permanenti 197 kif ukoll għal paġna 135 ta’ Erskine May (Edizzjoni 21) fejn jingħad ċar illi deċiżjoni tas‑Sedja li ma tilqax mozzjoni ta’ privileġġ, bl‑ebda mod ma tipprekludi lil membru milli jagħmel użu minn proċeduri oħra li huma għad‑ dispożizzjoni tiegħu biex l‑ ilment jiġi vventilat. 

Is‑Sedja hija determinata li tara li r‑regolamenti tal‑Kamra jiġu segwiti mhux biss għaliex dan huwa l‑ewwel dover tagħha iżda għaliex huwa fl‑aħjar interess tal‑istess Kamra u tax‑xogħol li jrid isir fiha. Għalhekk is‑Sedja tiddikjara illi dawn huma l‑prinċipji li se jiggwidawha fid‑ deċiżjonijiet li trid tieħu kemm issa u kemm fil‑futur, sakemm naturalment il‑Kamra ma tiddeċidix mod ieħor. 

Ngħaddi issa għar‑rulings fuq il‑każijiet imressqa. 

Nirreferi għall‑każ imressaq mill‑Onor. George Vella rigward ir‑risposta għal mistoqsija parlamentari numru 4728 mogħtija mill‑Ministru għall‑Ambjent fis‑Seduta tal‑5 ta’ Ottubru. Skont l‑Ordni Permanenti 36 l‑ewwel opportunità biex jitressaq dan il‑każ kienet dakinhar li ngħatat it‑tweġiba, u għalhekk il‑kwestjoni ma setgħetx titqanqal fis‑Seduta tal‑ Erbgħa 7 ta’ Ottubru. Għalhekk il‑mozzjoni ma tistax titressaq. 

Rigward il‑każ imressaq mill‑Onorevoli Ministru għall‑Ambjent kontra l‑Onor. Vella fl‑istess seduta tas‑7 ta’ Ottubru 1992, m’hemmx dubju illi l‑każ ma jaqa’ taħt l‑ebda wieħed mis‑subparagrafi li hemm għall‑artiklu 11 tal‑Kap 113. Għalhekk is‑Sejda tiddikjara li l‑mozzjoni ma tistax titressaq. 

Rigward il‑każ imressaq mill‑Prim Ministru kontra l‑Kap tal‑Oppożizzjoni għal diskors li allegatament intqal f’konferenza stampa li saret nhar l‑ Erbgħa, 7 ta’ Ottubru 1992, is‑Sedja tirrileva li l‑każ ma ġiex inkwadrat taħt wieħed mis‑subartikli (a) sa (k) tal‑Artiklu 11 tal‑Kap 113. Għalhekk anke f’dan il‑każ is‑ Sedja tiddikjara l‑mozzjoni ta’ privileġġ ma tistax titressaq. 

Rigward il‑każ mressaq mill‑Kap tal‑Oppożizzjoni fil‑konfront tal‑Ministru tal‑Finanzi, is‑Sejda tirrileva li l‑Erskine May f’paġna 381 tal‑Edizzjoni 21 jagħmilha ċara li allegazzjoni bħal din ma tistax titressaq fil‑forma li tressqet, apparti li l‑każ ma ġiex inkwadrat taħt wieħed mis‑subartikli (a) sa (k) tal‑Artiklu 11 tal‑Kap. 113. Għalhekk il‑mozzjoni ma tistax tiġi aċċettata.




